
КАРПОШ ПОСТАВУВА „РЕПЕЛЕНТ“ ЗА СПРЕЧУВАЊЕ НА ПОЈАВА 
НА ЗМИИ

Во тек е акција на службите на општина Карпош за поставување „Репелент“ 
– средство за превенција, односно заштита од змиите. Станува збор за 
природен производ кој е безопасен за луѓето, животните и околината, којшто 
придонесува за намалување на појавата на влекачи. Појавата на влекачи во 
овие делови е резултат на покачените температури во скопската котлина, 
како и распространетата вегетација.

Оваа ситуација е карактеристична за повисоките места во општината, како 
што се Жданец и Трнодол и населби кои граничат со шумско подрачје.

Ова ефикасно средство содржи екстракција на етерични масла од тревки 
и дрвја, а дејствува на тој начин што шири мирис на свеж оган, при што ги 
одбива змиите да се приближат до одредена површина. 



26мај -02 јуни 2023 Билтен бр. 52726мај -02 јуни 2023 Билтен бр. 527

3

„НУЛА ОТПАД“ ЌЕ ГО СОБИРА ГАБАРИТНИОТ ЕЛЕКТРИЧЕН И 
ЕЛЕКТРОНСКИ ОТПАД ОД ДОМОВИТЕ НА КАРПОШАНИ

Пред главниот влез на „Скопје Сити Мол“, деновиве беше пуштена во употреба 
првата „еко – зона“ во Карпош, каде што беше поставен специјален сад за 
одложување на помали електрични уреди и електронски отпад. За таа цел, 
Општина Карпош во соработка со друштвото за управување со отпад – 
„Нула Отпад“, денеска на плоштадот „Делфина“ ја промовираа кампањата 
за правилно отстранување на  електричен и електронски отпад (ЕЕО), како 
и отпад од батерии и акумулатори (ОБА). За таа намена, периодов беа 
поставени девет специјални садови за одлагање на сите видови на ЕЕО и 
ОБА, во рамки на најфреквентните делови на локалната самоуправа. Во таа 
насока, граѓаните ќе можат сами да го одложат својот помал електричен или 
електронски отпад, на местата на кои се поставени овие специјални садови.

 Имено, по еден специјален сад има поставено на плоштадот „Делфина“ во 
Влае, кај Тинексот во Карпош 4, на пазарчето во Тафталиџе 2, во близина на 
маркетот Веро кај Млечен, кај Тинексот кај Драмскиот факултет, пред Сити 
Мол, во рамки на плоштадот Млечен, во Т.Ц „Лептокарија“ и еден сад во 
училишниот двор на гимназијата „НОВА“.   

Станува збор за придвижување на поголема организирана акција, која 
вклучува и собирање на габаритен отпад од домовите на жителите на 
Карпош. Имено, граѓаните имаат можност да го пријават својот електричен 
и електронски отпад (телевизори, машини за перење, бојлери и мали уреди 
за домаќинство), на т.н „еко – линија“ на бројот 070 236 000. Тоа можат да 
го сторат кај назначените координатори кои се наменски определени за 
урбаните заедници во Карпош, по што, екипите на „Нула Отпад“ организираат 
собирање на овој специјален отпад, директно од домовите на граѓаните.

МЕЃУЕТНИЧКА СОРАБОТКА МЕЃУ УЧИЛИШТАТА „ВЛАДО 
ТАСЕВСКИ“ И „ХАСАН ПРИШТИНА“

ООУ „Владо Тасевски“ од Општина Карпош беше домаќин на ООУ „Хасан 
Приштина“ од Чаир во рамките на проектот за „Мултиетничка Интеграција во 
обрзованието“(МИО).      

Во оваа пригода основците од двете партнерски училишта организираа 
активности од областа на спортот, уметноста и музиката со чија реализација 
ја зацврстија на партнерската врска помеѓу себе. Исто така, беше 
спроведена и заедничка работилница од областа на техничкото образование 
каде основците од двете збратимени училишта ги прикажаа сите вештини 
и способности од овој тип на настава. Во овие активности на мултиетничко 
ниво, беа вклучени и ученици со посебни потреби кои допринесоа за поголем 
спектар на придобивки од МИО проектот.

Целта на оваа соработка и дружење е размена на искуства од воспитно 
образовниот процес како и дружење на децата и меѓусебно запознавање 
на обичаите. На истиот присуствуваа директорите на двете збратимени 
училишта, координаторите на СИТ тимовите како и членови и наставници од 
двете училишта.

Овие проекти се одобрени од Министерството за образование и наука и влијаат 
на пристапот и методиката на работните обврски кај учениците теорија, а 
со овој тип на проектни задачи активноста на учениците во стекнување од 
знаењата е поголема и заедно со заедничката работа во група и парови, што 
има позитивен аспект во формирањето и развојот на личноста.

ОПШТИНСКИ ЛИКОВЕН ХЕПЕНИНГ ЗА ОСНОВЦИТЕ ОД КАРПОШ

Во дворот на Кинотеката на РСМ, се одржа традиционалниот ликовен хепенинг на 
кој учествуваа околу триесеттина ученици од сите основни училишта на територија 
на Карпош. Оваа ликовна манифестација ја организираа Детскиот ликовен 
центар и Здружението на ликовни педагози, во соработка со Општина Карпош. 
Младите уметници во консултација со своите ментори односно наставници по 
ликовно образование, ги преточија своите уметнички визии на белиот хартиен 
лист, базирајќи ги своите творби на слободна тема. Притоа, својот ликовен израз 
тие го демонстрираа користејќи темперна, акварелна и комбинирана техника. 
Во оваа пригода, основците се согласија да ги подарат своите ликовни креации, 
кои треба да бидат изложени во новата зграда на Општина Карпош.

БЕСПЛАТНИ ИЗЛЕТИ ЗА ОСНОВЦИТЕ ОД КАРПОШ

Утринава учениците и наставниците од ООУ „Лазо Трповски“ заминаа на 
бесплатен еднодневен пролетен излет во излетничкото место и парк „Сарај“. 
Им посакавме среќен пат и убав престој на оваа излетничка дестинација.

 Почнувајќи од вчера, во текот на следните денови учениците од сите десет 
основни училишта од прво до деветто одделение од Општина Карпош, ќе 
одат на  еднодневни излети на територија на град Скопје. Оваа активност 
локалната самоуправа ја спроведува со сопствени буџетски средства, 
како дел од програмскиот проект организирање на превоз за реализација 
на еднодневни излети во околина на Скопје за учениците од општинските 
училишта во Општина Карпош за 2023 година.  Оваа иницијатива се реализира 
во рамки на  Програмата за образование при Општина Карпош  за 2023 година.

СКЛУЧЕН МЕМОРАНДУМ ЗА СОРАБОТКА ПОМЕЃУ ОПШТИНА 
КАРПОШ И ИНСТИТУТ КОНФУЧИЈ

Градоначалникот на Општина Карпош, Стевчо Јакимовски и претставници 
од Универзитетот Св. “Кирил и Методиј-Институт Конфучиј,, денеска во 
просториите на локалната самоуправа, потпишаа Меморандум за меѓусебна 
соработка. Целта на соработката е взаемно да пружат помош и поддршка 
за изучување на кинескиот јазик ,литература и култура, користејќи ги 
кадровските, стручните и просторните можности на двете страни.

Преку Меморандумот за соработка, ќе се спроведуваат едукативни 
активности, кои ќе бидат реализирани преку континуирано образование по 
кинески јазик за учениците и вработените во Општината, во организација 
на Институтот, како и преку организација на културни настани, семинари и 
работилници на заеднички проекти.

„ЛАЗО ТРПОВСКИ“ ГОДИНАВА ИМА НАЈДОБРО УРЕДЕН ЕКО-
УЧИЛИШЕН ДВОР

Петчлената комисија составена од тројца советници од Општина Карпош 
и два претставника од општинската администрација, со вкупно освоени 97 
бода  го прогласи ООУ „Лазо Трповски“ за училиште со најдобро уреден еко-
двор за учебната 2022/2023 година. Второто место со 93 бода му припадна на 
основното училиште „Петар Поп Арсов“. За својот труд и ангажман, Општина 
Карпош го награди прворангираното училиште со еднократен финансиски 
надоместок од 70.000 денари, додека пак, второпласираното училиште доби 
награда во висина од 50.000 денари.

Инаку, станува збор за реализирање на дел од Програмата за активностите 
во областа на образованието за 2023 година, за која локалната самоуправа 
распиша Јавен оглас за сите десет основни училишта на своја територија, 
притоа наведувајќи ги општите услови за учество, како и критериумите за 
доделување награди за најдобро уреден еко-училишен двор. Уредувањето 
на училишните дворови во чии рамки се вклопија и еколошките содржини, 
требаше да поттикне креативност кај основците, родителите и наставниците, 
што од друга страна кај нив овозможи зголемување на еколошката свест 
и грижа за животната средина. Во текот на еколошките активности беа 
користени и рециклирани материјали, а на тој начин учесниците добија 
поголем мотив за одржување и грижа на училишните дворови.

За своето учество останатите основни училишта добија пофалници, а двете 
најдобро рангирани добија парични награди и дипломи за најдобро уреден 
еко-училишен двор, кои денеска во просториите на ООУ „Лазо Трповски“ им 
ги врачи градоначалникот на Општина Карпош, Стевчо Јакимовски.

